
МАОШИ АВВАЛ 

Ќариб як њафта буд, ки Саидахола дар њавлї 
танњо мезист. Писараш дар хидмати њарбї, кели-
наш ба аёдати хешовандон рафта буд. Дирўз бояд 
бармегашт, аммо аз вай њанўз њам дарак набуд. 
«Кошкї, соњибони хона тезтар меомаданд, тобу то-
ќати хонабонї надорам», – мегуфт ба худ Саида-
хола.

– Ассалом, бибї, – духтари њамсоя – Ширинмоњ 
як рўймоли пур аз туњфањо дар даст ба њавлї даро-
мад. Саидахола дар пешайвон, болои кўрпача, ни-
шаста, пилла ѓоз мекард. – Янгаам аз Варзоб ома-
данд? – пурсид Ширинмоњ.

– Не, бачам, ба янгаат чї кор доштї, дар вай рўй-
молат чї дорї? – пиразан аз паси айнак бодиќќат ба 
Ширинмоњ нигарист.

– Савѓо овардам.
– Аз кї?
– Аз акаашон.
– Бачам, ту гапњои бењуда нагўй, келини ман ака 

надорад, вай як саѓираи бекас.
– Намедонам, бибї, ана вай, муаллими нави мо 

Шокиров гуфтанд, ки Хадича ба он кас хоњар меша-
вад, худашон њам ана дар њамин љо, дар пушти дар. 
Гуфтанд, ки Хадичаро гўям наздашон барояд, – Ши-
ринмоњ бастаи туњфањоро гузошта, аз њавлї берун 
шуд.

– Ширинмоњ, Ширинмоњ, ист, духтарам! Ту чї 
гуфтї? Дурусттар гап зан, – пиразан риштаю сўза-
нашро як сў гузошта аз љой хест. Аз пушти дарвоза 
овози Ширинмоњ ба гўшаш расид:

– Муаллим, Хадича набудааст.
– Дар хонаашон кї?
– Хушдоманаш.
– Кай меомадааст?
– Намедонам.
– Хайр, агар биёяд, ба вай гўй, ки як назди ман, ба 

мактаб биояд, интизор мешавам.
– Хуб шудааст.
Саидахола дарвозаро кушод. Ширинмоњу муал-

лим хеле дур рафта буданд. Ў дарвозаро пўшид.
– Ин гапи куљо-а? Кадом як муаллим ба келини 

ман савѓо овардааст? – пиразан болои рўймоли сав-
ѓо хам шуд. Гирењњо кушода намешуданд, ангуш-
тони бемадоршудаи Саидахола аз њаяљону изтироб 
меларзиданд. Ў бо азоб рўймолро кушод. Камзўл-
чаи махмал, оина, китоб, боз ким-чињои дигар… 
Њамаи ин савѓо аз як марди бегона ба келини ў. Боз 
камзўли махмал њам?! Келинаш њазл набудааст-ку. 
Гапи Дорѓабегим дар њаќќи вай гўиё рост. «Саида-
љон, аз келинат эњтиёт шав, хандањояш нољо,» гуфта 
буд ў. Дар њаќиќат, аз рўзњои ба хидмати њарбї 
рафтани писари Саидахола авзои келинаш бељо. 
Њар рўз чанд куртаи атлас мепўшад, ба ќошњояш 
ўсма мекашад. Пиразан њанўз сар аз болои савѓо 

набардошта буд, ки овози Дорѓабегим баромад.
– Биёед, њамсоя, – Саидахола бо азоб рост шуд.
– Омадам, Саидаљон. Инњо чї? – бо нўги асо ба 

рўймоли савѓо ишора карда пурсид Дорѓабегим.
Садида-хола сир пинњон доштанї буд.
– Инњо… - дигар чї гуфтанашро надонист ў.
– Инњо, Саидаљон, савѓо ба келинат, аз як муал-

лими љавон, – гуфт Дорѓабегим.
– Шумо аз куљо донистед, дугона?
– Ањли дења њама аллакай медонанд. Ба ман Ши-

ринмоњ гуфт, муборак шавад.
Аз суханњои Дорѓабегим Саидахола моту мабњут 

шуд. Наход Хадича ба писари вай хиёнат кунад? 
Номи муаллим чї буд? Шокируф? Саидахола ўро ба 
ин њолаш намегузорад. Худи пагоњ ба мактаб даро-
мада арз мекунад, ба ноњия меравад… Вай, модари 
Бањодур, зинда аст.

***
Пагоњї муаллимон ва хонандагон дар сањни 

мактаб љамъ омада буданд. Директор бо онњо 
суњбат дошт, Саидахола ба мактаб даромада омад. 
Туњфаи дирўз ба келини ў фиристодаи Шокиров дар 
тори сари пиразан буд. Ў асозанон ба хонандагону 
муаллимон наздик мешуд. Нигоњи тааљљубомези 
њама ба љониби вай. Хонандагон пиќ-пиќ 
механдиданд. Директор низ аз гап задан бозистод. 

Авзои Шокиров, ки пањлуи муаллимон меистод, 

бељо шуд. Ин кампир кист? Чаро либосњои дирўз ба 
Хадича фиристодаи ў дар дасти вай аст? Ё Хадича 
онњоро пас гардондааст? Хуб нашуд. Акнун аљаб не, 
вайро дигар хел фањманд, беобрў шуданаш њам 
мумкин. Ин аз ваљоњати пиразан маълум. Ба Хадича 
кї мешуда бошад? Шокиров дар љояш истода наме-
тавонист. Панљањояшро ба њам фишурда, лаб ба 
зери дандон менињод.

Пиразан наздик меомад. Мўйњои ба докаи сафе-
ди сараш њамранги ў болои чашму абрувон ва рўйи 
пурожангаш хамида буданд. Пиразан аз ѓазаб ме-
ларзид. Ў дар рў ба рўйи ањли маљлис истод. Бастаи 
тори сарашро ба замин нињода, гирењњояшро ба 
ангуштони ларзонаш саросема кушод ва чизњои да-
руни онро ба замин пошид.

– Истед, модар, шумо чї мекунед? – директори 
мактаб аз як лаби остини Саидахола дошта, ўро аз 
назди њозирон ба канортар кашид. Муаллимон дар 
њайрат монда буданд. 

– Чї гап, модар? – пурсид директор.
– Њозир, бачам, њозир њамаашро мегўям. Агар 

арзамро нашунавї, ба ман ёрї нарасонї, худамро 
ана дар њамин љо, дар пеши назарат мекушам… – 
пиразан гапашро гум кард.

– Ширинмоњ куљої, Ширинмоњ? – овози Саидахо-
ла меларзид.

Ширинмоњ аз ќатори њамсинфонаш баромада, ба 
пеши пиразан омад.

– Гўй, бачам, ин савѓоњоро кї ба келини ман фи-
ристод? – пурсид пиразан аз ў.

– Муаллим, – гуфт ў.
– Кадом муаллим? – пурсид директор аз Ширин-

моњ.
– Муаллим Шокиров.
– Ман ба назди ана њамун Шокируфатон омадам. 

Канї, вай? Афташро ба ман нишон дињед, – пиразан 
давом дод: – Келини ман як бор ба шавњар барома-
дагї. Ў ба вай кї мешавад, ки савѓо фиристодааст? 
Додар, ё ягон хеши дур? Худи њозир ба келини ман 
кї шуданашро гўед… – нафас дар гулуи пиразан 
печид.

Акнун нигоњи њама ба Шокиров дўхта шуда буд. 
Муаллимон байни худ пичир-пичир гап мезаданд: 

– Хадича катї вай хеле боз шинос, дар Душанбе 
њам онњоро дида будам, – гуфт як муаллим.

– Ба шаъни муаллим иснод овард.
Занг зада шуд, хонандагон ва муаллимон ба дарс 

даромаданд. Дар сањни мактаб Шокиров танњо 
монд. Ў мехост, ки ба модаршўи Хадича њамаи гапро 
фањмонад. Аммо ў ба касе гўш надода, бо ќањру 
ѓазаб аз мактаб рафта буд.

***
Директори мактаб сўйи хобгоњи муаллимон ра-

вон шуд. Фикру хаёли ў ба муаллими нав. Ба туфай-
ли вай мактаб ноором, дења пури гап шуда монд. 



10

Баъзе муаллимон талаб доранд, ки муаллими навро 
аз кор озод кунанд. Дуруст мегўянд. Имрўз-фардо 
шавњари Хадича аз хидмати њарбї ояд, гап боз ка-
лонтар мешавад. Директор дар банди њамин хаёлњо 
аз назди хонаи Шокиров мегузашт, ки садои ѓаман-
гези мусиќї ба гўшаш расид. Касе танбўр менавохт.  
Ў аз роњ бозистод. Садои танбўр лањза ба лањза 
баландтар шуда, аз хоначаи хурди Шокиров то ба 
дуродур мерафт, дили кас мањзун мегашт. 
Директор, мафтуни навои танбўр, ба хонаи Шокиров 
даромаданашро нафањмид. Шокиров ба торњои 
танбўр нохун мезаду аз аксе, ки болои миз, рў ба 
рўяш, меистод, чашм намеканд. Дидагонаш пуроб 
мешуданд, нолаи танбўр аламовартар мегашт. Шо-
киров дарди дилашро ба торњои танбўр холї карда, 
оњи бадарде кашиду танбўр дар даст аз љояш бар-
хост ва директорро дида даступо хўрд. Директор бо 
Шокиров вохўрї карда, ба пањлуи ў гузашт. Акс 
њанўз дар рўйи миз буд. Аз он ду духтарчаи фати-
ламўй ба тарафаш нигоњ мекарданд:

– Шинохтед? – пурсид Шокиров ба яке аз он дух-
тарњо бо ангушт ишора карда. Духтарча ба директор 
шинос намуд, вале ба хотир оварда натавониста, 
китф дарњам кашид.

– Ин акси Хадича аст, – фањмонд Шокиров.
– Хадича?
– Бале, инаш хоњари ман, – Шокиров духтараки 

дуюмро нишон доду дигар сухане гуфта натавонист.

Дилшоду хоњаракаш – Манижа падарашонро дар 
хотир надоштанд. Ў дар Љанги Бузурги Ватанї њалок 
шуда, модараш, ягона саробонашон, ки ќариб њаме-
ша бемор буд, аз олам гузашт. Онњо – акаю хоњар 
бесаробон, танњо монданд. Як њавлии калони бекас 
монду Дилшоду хоњаракаш. Баъд онњоро ба хонаи 
бачагони шањри Душанбе оварданд. Дар ин љо ба 
монанди Дилшоду хоњараки ў бепарасторон бисёр. 
Хадича њам бепадару модар будааст. Дилшоду 
хоњараш бо ў шинос шуданд, бо њам одат карданд. 
Хадича аз хоњараки Дилшод – Манижа як дам људо 
намегашт. Сањни хонаи бачагон озодаю васеъ буду 
дарахтзор. Бачањо даводаву бозї мекарданд. Дар 
њамин мавридњо њам Хадичаю Дилшод ва Манижа 
бо њам мегаштанд. Ба хонаи бачагон як мураббияи 
нав омад. Вай Хадичаю Дилшод ва Манижаро њаме-
ша бо њам дида боре пурсид: 

–  Дилшодљон, Хадича њам хоњари туст?
– Не, – љавоб дод Дилшод, вале пушаймон шуд. 

Охир, аз ин љавоби ў Хадича хеле мањзун гашт, чаш-
мони мисли ангури сиёњи вай пурашк шуданд.

– Ња мегуфтї, намешуд! – хоњараш ўро сарзаниш 
кард.

Аввалњои тобистон буд. Онњоро барои истироњат 
ба як лагери пионерии Дараи Варзоб бурданд. Рўзе 
ба сайри дара баромаданд. Онњо то чоштгоњ роњ 
паймуда, ба дарунтари дара даромаданд. Чањ-чањи 
булбулон, хониши парандагон ба гўш мерасид. Дар 

баландињо њанўз барф об нашуда буд. Аз оѓўши 
сангњои барфолуд шамоли салќин мевазид. Офтоб 
аз назар пинњон шуд. Сангњои кўњ ба назар хона-
монанд, калон-калон. Бачањо борхалтањои сафарї 
дар пушт, пеш мерафтанд. Љавонзани чењрахан-
доне, ки пеш-пеши њама мерафту мўйњои тилло-
рангашро шамол бо њавсалаи тамом бозї медо-
ронд, мураббия буд. Ногоњ аз кадом як тарафи кўњ 
чанд сангпора ѓелид. Санг ба санг бармехўрд. Санг-
резањо бисёр шуда, ба ќаъри дара мефуромаданд. 
Мураббия болои санге баромаду дод зад:

– Бачањо, ба пушти танаи дарахтон гузаред. Зуд, 
зуд бошед, ба паси дарахтон!

Нидои мураббия акси садо дод. Бачањо аз санг-
реза гурехта, саросема дар паси кундаи чинор ва 
чормаѓзњои калон панањ мешуданд. Дилшоду Мани-
жа њам тарафи дарахте давиданд, аммо Хадича 
наменамуд. Акаю хоњар ўро диданд. Вай гўё аз 
њодиса огоњ набуд, ки дар поёни дара, дар лаби љўй 
нишаста буд. Моњичањо, сангрезањои пурљилои 
ќаъри оби зулол хаёли вайро рабуда буданд.

– Хадича! Хадича!! Гурез, гуре-е-е-з!!!
Сангњои бисёре рост ба тарафи Хадича меѓе-

лиданд. Манижа додгўён сўйи ў давид. Назди Хади-
ча расида, аз дасташ кашид. Вале худро аз фалокат 
рањонида натавонист. Сангњо ба сараш рехтанд. 
Дунё ба назари Дилшод тира гашт, њељ љойро наме-
дид. Вай аз љону љигар – аз хоњаракаш људо шуд. 



14



Онњо акнун ду нафар буданд – Дилшоду Хадича. 
Хадича аз Дилшод људо намешуд. Онњо акаю хоњар 
гашта буданд.

Дилшод оњиста сар боло карда, аз тиреза ба сањ-
ни сермаѓали мактаб назар андохт ва пас њикояаш-
ро давом дод:

– Ман муаллим шудам, маоши аввал њам гириф-
там. Орзу доштам, ки онро барои хоњарам сарф ку-
нам. Инро ба худи ў њам мегуфтам, аммо насиб на-
карда будааст. Ба хотири Манижа маоши аввалам-
ро ба дугонаи ў сарф карданї шудам, аммо... Ба 
њама асли гапро фањмондан душвор.

Рўймоли савѓо дар назди тиреза меистод. Дирек-
тор аз пањлуи Дилшод бархосту онро ба даст ги-
рифт.

– Дилшодљон, њамроњи ман биё, – гуфт ў ва аз 
остонаи дар ба берун ќадам монд.

Дилшод аз паси директор мерафт. Онњо аз пеши 
муаллимоне, ки барои муњокимаи Дилшод љамъ шу-
да буданд, гузаштанд. Чашми њозирон аз директор 
канда намешшуд. Рўймоли туњфањои барои Хадича 
харидаи Дилшод дар дасти ў буд. «Чї, худи дирек-
тор «савѓо»-ро ба хонаи Саидахола мебарад?». 
Онњо сањв накарда буданд. Директор њамроњи Дил-
шод ба хонаи Саидахола мерафт.   

